
Útdráttur 

 

Í þessari ritgerð verður leitast við að svara þeirri spurningu hvort menningarbundnar 

hugmyndir um samfélagslegt hlutverk kvenna hafai áhrif á háskólamenntun kvenna á 

Íslandi. Í umfjöllun minni verður efnið skoðað út frá hugmyndum og kenningum 

kynjamannfræði og þar er kenning Michelle Rosaldo um innra og ytra rými og kenning 

Edwin Ardener um þöggun sérstaklega notaðar til hliðsjónar. Íslenskt samfélag hefur 

farið í gegnum miklar breytingar frá því að konur voru nær útilokaðar frá menntun og til 

dagsins í dag þar sem karlar og konur hafa jafnan rétt til náms. Sú rótgróna hugmynd 

um að konur sem aðeins húsmæður var upphafið að baráttu kvenna fyrir menntun og 

embættum á 19.öld. Fjallð verður um hvernig konur leituðu leiða til að breyta þessum 

hugmyndum og með því fá aukin réttindi í samfélaginu. Í seinni hluta ritgerðarinnar 

verður farið yfir stöðu kvenna á Íslandi í dag þegar kemur að menntun og atvinnu. 

Sérstaklega verður fjallað um tvo þætti, kynbundið námsval og kynbundin launmun. 

Skoðað verður hvort sömu hugmyndir um hlutverk kynjanna hafi ennþá áhrif og hverjar 

séu þá afleiðingar þess. Komist er að þeirri niðurstöðu að þær hafi í raun enn áhrif og  

birtist það meðal annars í mismunandi vali kynja á námi og í tölum um óútskýrðan 

kynbundin launamun. 

Inngangur 

Í skýrslu Alþjóðefnahagsráðsins (e. World Economic Forum) frá árinu 2013 kemur fram 

að jafnrétti kynjanna er hvergi meira en á Íslandi. Fimmta árið í röð er Ísland í fyrsta 

sæti listans. Þegar horft er til menntunar og stjórnmálaþátttöku kvenna skipar Ísland 

efsta sætið. Þó er sérstaklega bent á í skýrslunni að íslenskur vinnumarkaður sé mjög 

kynskiptur þar sem talsverður munur sé á atvinnutekjum kvenna og karla og að jafnrétti 

hafi ekki enn verið náð þegar litið er á aðgengi kvenna að stjórnunarstöðum 

(Jafnréttisskýrsla, 2013).  

Íslenskt samfélag hefur farið í gegnum miklar breytingar frá því að konur voru 

nær útilokaðar frá menntun og til dagsins í dag þar sem karlar og konur hafa jafnan rétt 

til náms. En eru karlar og konur aðeins jöfn á blaði en ekki þegar litið er til 

raunverulegrar stöðu þeirra í samfélaginu? 

Í þessari ritgerð leitast ég við að skoða hvort menningarbundnar hugmyndir um 

samfélagslegt hlutverk kvenna hafi áhrif á háskólamenntun þeirra nú til dags. Í 

umfjöllun minni verður efnið skoðað út frá hugmyndum og kenningum 

kynjamannfræðinnar um konur. Út frá kvennamannfræði sem kom fram á á sjötta áratug 

20.aldar komu fram tvær kenningar. Fjallað verður sérstaklega um þær, en það er 

kenning Edwin Ardener (1975) um þöggun hópa og kenning Michelle Rosaldo (1974)  

um innra og ytra rými sem hafa enn í dag gríðarleg áhrif innan mannfræðinnar. Ég tel að 

þessar kenningar geti hjálpað við að skýra út hvernig menningarleg mótun hefur áhrif á 

konur og stöðu þeirra í íslensku samfélagi. 

Ritgerðin byggist þannig upp að fyrsti hluti fjallar um hvernig mannfræðin hefur 

skoðað konur og þær kenningar sem hafa haft mest áhrif. Einnig verður því lýst hvaða 

þættir það eru sem hafi mótandi áhrif á kynin. Annar hluti fjallar um baráttu kvenna 

fyrir menntun fyrri ára og kvennabaráttu á Íslandi almennt. Farið verður yfir sögulega 

barátta kvenna fyrir menntun á Íslandi og skoðað hvaða hindranir voru í vegi kvenna á 

fyrsta tímabili kvenréttindabaráttu. Kvennabarátta sjöunda og áttunda áratugsins á 

Íslandi verður lauslega tekin fyrir þar sem ólíkar skoðanir tókust á í umræðu um 

hlutverk kvenna. 

Þriðji og seinasti hlutinn fjallar síðan um stöðu íslenskra kvenna í háskóla í dag 

og baráttu þeirra við menningarbundnar hugmyndir. Fjallað verður sérstaklega um áhrif 

kynbundins námsvals og kynbundins launamunar. Rýnt verður í hvort sömu rótgrónu 

hugmyndirnar um hlutverk kynjanna séu enn til staðar og hafi áhrif á sókn kvenna í 

háskóla og þegar að námi þeirra lýkur. Sérstök áhersla verður lögð á Háskóla Íslands, 

vegna þeirrar löngu sögu sem hann á og því að hann er fjölmennasti háskólinn á 

landinu. 

Ástæða þess að ég valdi tiltekið efni er að ég hef alltaf haft mikinn áhuga á 

jafnrétti kynjanna og áhugi minn jókst um helming þegar ég sat kynjamannfræði áfanga 

í háskólanum. Maður litast oft af því sem er í nærumhverfi manns og tengist manni á 

einhvern hátt og ætli það hafi ekki verið ástæðan fyrir því að ég ákvað að fjalla um 

konur í háskóla á Íslandi. Ég hef átt samtöl bæði við langömmu mína og ömmu mína 

um skólagöngu og nefndu þær báðar hversu heppin ég er að hafa getað valið algjörlega 

hvað ég vildi læra. Þær höfðu báðar á orði að ef þær hefðu haft tækifæri á sínum ungu 

árum hefðu þær viljað læra meira en aðstæður buðu upp á á þeim tíma. Ég ákvað því að 

einbeita mér að tengja saman kvennabaráttu fyrri tíma við þá baráttu sem konur heyja í 

dag, bæði hvað varðar félagslega stöðu almennt og þá menntun sérstaklega.  

2. Kenningar kynjamannfræðinnar um félagslegt hlutverk 
konunnar 

 

Félagsvísindin hafa reynt að skýra út afhverju við höfum ákveðnar hugmyndir um kynin 

og á hvaða hátt þær eru mótaðar. Ákveðin breyting hefur orðið á sviði mannfræðinnar 

sem snýr að konum. Kvennamannfræði kom fram í byrjun sjöunda áratugs 20.aldar og 

þróaðist seinna meir út í kynjamannfræði og feminíska mannfræði. Tvær kenningar sem 

spruttu upp úr kvennamannfræði sjöunda og áttunda áratugsins hafa haft mikil áhrif 

innan kynjamannfræðinnar og lifa enn góðu lífi. Michelle Rosaldo fjallaði um kynin og 

hvernig þau eru skilin af innan ákveðinna rýma samfélagsins og Edwin Ardener um það 

hvernig ákveðnir hópar geta verið þaggaðir innan samfélagsins.   

2.1 Mannfræðin og konur 

Mannfræðin hefur verið talin ákveðin brautryðjandi í kvennarannsóknum í 

félagsvísindum. Þrátt fyrir það þá var konum ekki veitt mikil athygli í raun í 

mannfræðirannsóknum fyrri ára. Gagnrýni á mannfræði, eins og í öðrum 

félagsvísindum, óx út frá áhyggjum yfir því að greinin einkenndist af karllægni, það er 

að segja að það hallaði verulega á konur. Þetta var í raun vandamál sem var erfitt að 

greina vegna þess að konur voru ekki hundsaðar að öllu leyti innan fræðanna. 

Vandamálið var nefnilega ekki að það vantaði umfjöllun um konur í rannsóknum og 

ritum heldur sneri það að því hvernig mynd var dregin upp af lífi kvenna. Karllægni 

mannfræðinnar birtist einnig á þann hátt að mjög fáar konur voru mannfræðingar á 

þessum tíma og það efni sem þær gáfu út náði lítilli athygli innan akademíunar (Moore, 

1988).  

Þær rannsóknir og rit sem skrifaðar voru á þessum tíma af mannfræðingum sem 

snertu konuna, fjölluðu mest megnis um hjónabandið, fjölskylduna og ættartengsl. Rödd 

kvenna heyrðist ekki heldur voru þær aðeins partur af stærra samfélaginu sem var verið 

að lýsa (McGee og Warms, 2008). Oft voru þær upplýsingar sem settar voru fram um 

konur rangar því mannfræðingar gengu út frá hlutum án þess að tala við konurnar sjálfar 

og fá þeirra útskýringar. Út frá þessari gagnrýni fóru því mannfræðingar að leita leiða til 

að breyta þeirri þróun með þeim tilgangi að láta rödd kvenna heyrast ( Moore, 1988).  

Það var ekki fyrr en í byrjun sjöunda áratugarins sem hlutirnir fóru að breytast 

að miklu marki og tengdist það miklu umrótatímabili sem var að eiga sér stað í 

heiminum á þeim tíma. Verkalýðsbaráttan, mótmæli við Víetnam stríðið og 

kvenréttindahreyfingar voru þættir sem spiluðu þar stórt hlutverk (McGee og Warms, 

2008). Í kjölfar þessara þjóðfélagsbreytinga fór mannfræðin að horfa í átt til kvenna og 

til varð sérstakt svið, kvennamannfræði. Þar var lagt mun meiri áhersla á konur sem 

höfðu verið nær ósýnilegar, bæði sem rannsóknarefni en einnig sem rannsakendur. Það 

kemur því ekki á óvart að helsta verkefni mannfræðinga var að leita leiða til að brjóta 

niður þetta karllæga viðhorf sem virtist einkenna greinina. Ein leið sem mannfræðingar 

sáu til þess var að einbeita sér að því sem konur gerðu og fá þeirra sjónarhorn á hlutina. 

Þetta var í algerri andstæðu við það sem áður var þar sem aðeins voru sóttar upplýsingar 

frá körlum um athafnir kvenna. Þetta var aðeins fyrsta skrefið í að koma konum að en 

mjög mikilvægt engu að síður (Moore, 1988). 

Þeir mannfræðingar sem einbeittu sér að því að skoða stöðu kvenna bæði í sínu 

eigin samfélagi og annars staðar gátu ekki litið fram hjá því stigveldi sem virtist vera 

milli kynjanna. Þeir voru því óhjákvæmilega dregnir inn í þá umræðu sem var að eiga 

sér stað á þessum tíma um hver ástæða þess væri að konur virtust alls staðar vera 

undirokaðar í samfélaginu (Moore, 1988).  

Mörg greinasöfn sem komu út á sjöunda áratugnum um stöðu kvenna höfðu 

mikil áhrif. Þar má nefna Women, Culture and Society (1974) sem ritstýrt var af 

Michelle Rosaldo og Lousie Lamphere og Perceiving Woman (1977) sem ritstýrt var af 

Shirley Ardener (Lewin, 2006). Margar kenningar sem hafa komið fram í þessum ritum 

og öðrum hafa verið langlífar og haft mikil áhrif á þróun mannfræðinnar. Rosaldo og 

Ardener voru ákveðnir brautryðjendur í því að vekja athygli á málefnum kvenna á þeim 

tíma sem mannfræðin var að byrja að fjalla um konur (Moore, 1988). 

Svið mannfræðinnar sem fjallar um konur hefur farið frá því að vera mannfræði 

kvenna til þess að vera kynjamannfræði og í dag er að mestu talað um feminíska 

mannfræði (Lewin, 2006). Feminísk fræði snúast ekki bara um rannsóknir á konum 

heldur fjalla þau um bæði konur og karla og þau tengsl sem eru þar á milli. Beint er 

sjónum að hlutverki kynja í gerð samfélagsins, sögu þess, hugmyndafræði, hagkerfi og 

pólitísku kerfi. Það er því nær ómögulegt að skoða heildarmynd samfélagins án þess að 

taka kyn inn sem mikilvæga breytu (Moore, 1988). 

Kyngervi er ákveðið lykilhugtak innan kynjamannfræðinnar í dag. Með kyngervi 

er átt við allar þær  menningarbundnu hugmyndir um það hvert hlutverk kynjanna er. 

Þær geta í senn verið táknræn smíð en eru einnig tengdar þeim félagslegu samböndum 

sem við eigum í (Moore, 1988). Kyngervi er lærð hegðun og þau hlutverk sem við 

teljum okkur eiga að fylgja eru komin frá samfélaginu. Okkar nánasta umhverfi er ein 

helsta uppspretta lærðrar samfélagslegrar hegðunar og má þar nefna áhrifavalda eins og 

fjölskyldu, jafnaldra, kennara og fjölmiðla (Andersen og Hysock, 2009). Við skulum líta 

nánar á það hvernig hugmyndir um kynin eru mótaðar.  

 

2.2 Hvað er að vera kona 

Þú fæðist ekki kona, heldur verður kona – Simone De Beauvoir (Irma Erlingsdóttir og 

Sigríður Þorgeirsdóttir, 1999). 

Þessi fleyga setning sem er í upphafi kaflans má finna í bók Simone De Beauvoir frá 

árinu 1949 sem nefnist Hitt kynið (Le Deuxiéme Sex ). Sú bók var mjög áhrifarík á 

sínum tíma en með henni vildi Beauvoir reyna að afhjúpa sögulega og menningarlega 

þætti sem taldir eru eiga þátt í mótuðu hlutverk konunar. Hún vildi meina að 

samfélagslegar hugmyndir um konuna væru ákveðin réttlæting á stigskiptingu kynjanna. 

Sigríður Dúna Kristmundsdóttir (1999) telur að þessi stigskipting sýni sig í því að karlar 

séu viðmiðið í samfélaginu og konur því hitt kynið. Konur séu skilgreindar út frá 

körlum. Hugmyndir Simone De Beauvoir voru byltingarkenndar á sínum tíma og mun 

róttækari en annarra sem höfðu áður fjallað um konur (Irma Erlingsdóttir og Sigríður 

Þorgeirsdóttir, 1999).   

Samkvæmt Henrietta Moore (1988) er skilningur okkar á hlutverkum kynjanna 

ævinlega mótaður af ákveðnum hugmyndum sem eiga uppruna sinn í umhverfi okkar. 

Hann getur því verið mjög mismunandi eftir því hvaða samfélagi við tilheyrum. Við 

sem tilheyrum íslensku samfélagi höfum ef til vill ekki sömu hugmyndir um hver séu 

hlutverk kvenna og karla og til að mynda íbúar Nýju-Gíneu, því telur hún mjög 

mikilvægt að staðsetja hugmyndir í sögulegu og menningarlegu samhengi. 

Það er ekki hægt að líta framhjá því að það er ákveðinn líkamlegur munur á milli 

karla og kvenna. Líkamlegir þættir kynjanna og munur þar á milli virðast ekki einir geta 

verið haldbær skýring á því hvert hlutverk karla og kvenna eigi að vera í samfélaginu 

(Moore, 1988). La Fontaine (1981) bendir á í grein sinni The Domestication Of The 

Savage Male að líkamlegur munur á milli kynjanna sé notaður til að tjá ákveðinn 

félagslegan veruleika. Hún nefnir því til stuðnings að líkamlegir þættir konunnar eins og 

sá að konan gengur með börnin séu notaðir sem réttlæting á því hvers vegna konur geti 

ekki gert það sama og karlar. Það er því ekki það að konur og karlar séu líkamlega 

öðruvísi heldur hafi þessir þættir verið notaðir til að útskýra ákveðnar samfélagslegar og 

menningarbundnar hugmyndir eins og verkaskiptingu kynjanna. 

Moore (1988) tekur í sama streng og nefnir að þær hugmyndir sem við höfum 

um hlutverk kynjanna séu ekki skýrðar út frá líffræði heldur mótaðar eftir þeim 

menningarbundnu hugmyndum sem liggja í skipulagningu samfélagsins. 

Menningarbundin tákn um hlutverk kynjanna geta verið margskonar en sömu tákn 

virðast oft koma upp þegar skoðað er hvað sé eignað konum og körlum.  

Moore (1998) bendir á að hægt sé að sjá ákveðin andstæð tákn sem sett eru upp 

til að aðskilja kynin. Karlar eru því tengdir við tákn eins og hægri, styrk og menningu 

en konur tengdar við andstæður þess eins og vinstri, veikleika og náttúru. Hún telur að 

þessar líkingar vísi ekki til líffræðilegs muns kynjanna heldur séu þær aðeins félagsleg 

smíð mótaðar af þeirri menningu sem þær tilheyra. 

Raunin er að þessi dæmi og mun fleiri sem við tengjum við kynin hafa skipað 

ákveðin sess í samfélaginu og hafa haft gríðarleg áhrif á það hvernig við mótum 

skoðanir okkar um hvert félagslegt hlutverk kynjanna eigi að vera. Þó verði að hafa það 

í huga að þessi tákn eru á engan hátt algild og oft mjög breytileg eftir aðstæðum. Þessar 

hugmyndir um félagsmótun karla og kvenna gefa okkur að einhverju leyti vísbendingar 

um af hverju kyn skipti okkur svo miklu máli í samfélaginu og hvaða þættir það eru sem 

hafa áhrif (Moore, 1988). Tveir fræðimenn sem hafa haft mikil áhrif innan 

kynjamannfræðinnar eru Michelle Rosaldo og Edwin Ardener en þau hafa reynt að 

skýra út, þó með nokkuð ólíkum hætti, tengsl kynjanna og stöðu þeirra innan 

samfélagsins. 

2.3 Innra og ytra rými 

Michelle Rosaldo (1974) segir í grein sinni Women, culture and society, að það virðist 



  

11 

vera ákveðin ráðandi heimssýn á því hvernig við sjáum kynin og í þeim skilningi lúti 

konur ávallt í lægra haldi fyrir karlmönnum. Hún bendir á að konur geti verið 

valdamiklar og haft töluverð áhrif en það virðist vera að í samaburði við karlmenn á 

sama aldurs og samfélagsstigi, skorti konur almennt viðurkennt og menningarlegt vald. 

Rosaldo telur margar ástæður geta verið þar að baki. Fremur en að setja fram eina 

ákveðna skýringu, telur hún að skilvirkast sé að nota ákveðið módel sem tekur til greina 

alla þá samfélagslegu þætti sem hafi áhrif á hvernig konur eru skilgreindar. 

Michelle Rosaldo kom því fram með kenningu um innra rými (e. domestic 

sphere) og ytra rými (e. public sphere) samfélagsins þar sem hún staðsetti konur í hinu 

innra rými en karla í hinu ytra rými (Lewin,2006). Hún vildi með þessu reyna að sýna 

fram á tengingu milli menningarbundinna hugmynda um konuna og hlutverk hennar í 

samfélaginu. Sá þáttur að í flestum hefðbundnum samfélögum sjái konan um börnin og 

heimilið hefur áhrif á skiptingu samfélagsins í það sem kallað er innra og ytra rými 

(Rosaldo, 1974).  

Samband móður og barns og þær skyldur sem því fylgja líkt og uppeldi og að sjá 

um heimilið er staðsett í innra rýminu. Karlar eru staðsettir í ytra rýminu þar sem þeir 

hafa meiri tengingu við þau svið samfélagsins sem staðsett eru meðal almennings eins 

og til að mynda efnahag og pólitísk tengsl (Rosaldo, 1974). Rosaldo telur að það hvert 

eigi að vera hlutverk kynjanna sé sambland mismunandi þátta í samfélaginu. 

Líffræðilegir þættir geti talist einn af þeim en þeir verði aðeins mikilvægir á þann hátt 

sem þeir eru túlkaðir. Vegna þess að líffræðilegir þættir ráða því hver gengur með börnin 

þá sé nauðsynlegt að taka þá inn, auk annarra samfélagslegra þátta, þegar leitast er eftir 

útskýringum á stöðu kvenna (Rosaldo, 1974). Ein af ástæðum þess að kenning hennar 

getur verið yfirfærð yfir á flest samfélög er að hún inniheldur þá hugmynd að samband 

móður og barns eigi allstaðar við (Moore, 1988).  

Rosaldo (1974) telur að það sem Vesturlandabúar telja vera eðlislæga hæfileika 

karla og kvenna eigi ekki við hjá öllum. Breytileiki er tengdur nær allri hegðun og 

nefnir hún til stuðnings að það séu samfélög þar sem konur hafi það hlutverk að stunda 

viðskipti og sjá um ræktun og í öðrum samfélögum þar sem karlar gegna þeim. Konur 

geti að sama skapi haft æðsta vald í samfélagi þar sem karlar hafa algjört vald á öðrum 

sviðum. Þrátt fyrir það nefnir hún að þó að það sé hægt að sjá ákveðinn breytileika í 

samfélagsgerðinni þá hafi hann einnig sín mörk. Í öllum samfélög sé gerður 

greinarmunur á konum og körlum, og þrátt fyrir að það séu dæmi um að karlar gangi í 

pilsum og konur í buxum, þá sé ákveðin hegðun, verkaskipting og ábyrgð tengd því að 

vera kona eða karl (Rosaldo, 1974). Þessi skipting hefur síðan áhrif á það hver hefur 

vald í samfélaginu (La Fontaine, 1981). 

Michelle Rosaldo telur að innan flest allra samfélaga megi sjá ákveðinn rauðan 

þráð sem sýni yfirráð karla yfir því sem telst hafa meira gildi. Hún segist hafa komist að 

þeirri niðurstöðu að menningu og félagslegri gerð hafi alltaf verið stjórnað af körlum. 

En nauðsynlegt er að taka fram að þrátt fyrir að hún telji að yfirráð karla sé ákveðin 

alheimsskilgreining þá sé ekki verið að afneita mikilvægi kvenna. Konur geti haft 

ákveðið vald og áhrif á pólitísku og efnahagslegu sviði. Þrátt fyrir það telur hún að 

karlar fái fleiri tækifæri til að hafa áhrif í ytra rými óháð því hvaða samfélags sé litið til 

(Rosaldo, 2006). 

Kenningin um innra og ytra rými vekur upp hugmyndir um móður og 

föðurhlutverkið, fjölskylduna og einingu heimilisins. Þessar menningarbundu 

hugmyndir hafa verið sterkar í vestrænum samfélögum og hafa haft áhrif á það að 

viðhalda samfélagslegri skiptingu í innra og ytra rými (Moore, 1988). Rosaldo (1974) 

telur að þær andstæður sem má sjá á milli ytra og innra rýmis og sá skilningur sem er 

lagður í þau rými, veiti okkur ákveðinn ramma til að skoða hver séu hlutverk kvenna og 

karla í samfélaginu. Hún segir að kenningu hennar verði að skilja í því samhengi að það 

sé ekki endilega það hvað konur og karlar geti og geti ekki gert heldur þær hugmyndir 

sem kynin hafa um líf sitt og þau tækifæri sem þeim gefast. Kenningin um innra og ytra 

rými sýni því fram á þær menningarbundu hugmyndir um kynin sem samfélagið hefur 

skapað. 

Konur geti öðlast vald og gildi þegar þær eigi möguleika á því að ná út fyrir 

innra rýmið, hvort sem það er með inngöngu inn í karllæga sviðið eða með því að 

mynda sitt eigið. Enn eins lengi og innra rýmið er eignað konum og kvenlegum 

eiginleikum munu konur í samfélaginu aldrei verða fullkomnir jafningjar karla 

(Rosaldo, 1974). 

2.4 Þöggunarkenningin 

Grein Edwin Ardener sem kom út árið 1975 í greinarsafninu Perceiving Woman vakti 

athygli feminískra mannfræðinga þess tíma og lifir enn sem sannfærandi framsetning á 

því hvernig konur geti verið þaggaður hópur. Ardener benti  á að ástæða þess að konur 

voru ekki áberandi innan mannfræðilegra texta væri ekki vegna þess að athafnir þeirra 

skiptu minna máli, heldur vegna þess að sýn og skoðanir þeirra á heiminn virtust ekki ná 

í gegnum það ríkjandi hugmyndakerfi sem mannfræðingar voru hluti af (Lewin, 2006). 

Edwin Ardener (1975) var einna fyrstur til að benda á þá karlaslagsíðu sem 

virtist vera innan mannfræðinar. Hann vildi með skrifum sínum reyna að setja fram 

skýringu á því sem gerði það að verkum að konur væru nær ósýnilegar í 

mannfræðilegum ritum. Það sé ekki endilega vegna þess að meirihluti rannsakenda séu 

karlmenn, heldur að mannfræðingar, hvort sem það eru konur eða karlar, taki með sér á 

vettvang eigin menningu sem sé karllæg og reyni út frá henni að skýra 

menningarbundnar hugmyndir annarra samfélaga. Mannfræðingar álykta því að sýn 

karla sé einnig sýn samfélagsins og kemur það í veg fyrir að þeir heyri eða skilji 

skoðanir kvenna. Hægt sé að yfirfæra kenninguna jafn mikið á samfélag 

mannfræðingsins eins og á það samfélagið sem hann skoðar (Moore, 1988). 

Ardener (1975) setti því fram kenningu um þöggun hópa ( e.muted groups). 

Hann taldi að innan hvers samfélags væri bæði ríkjandi og þögguð hugmyndakerfi. Í 

hverju samfélagi fyrir sig eru mismunandi hópar sem hafa ólíkar hugmyndir um hvernig 

hlutirnar eiga að vera. Hópar sem eru ekki hluti af ríkjandi kerfi standi því fyrir utan og 

eru þar af leiðandí hluti af hinu þaggaða hugmyndakerfi. Þöggun innan samfélaga er 

hluti af valdatengslum milli hins ríkjandi hóps og hins þaggaða þar sem hinn ríkjandi 

hópur hefur áhrif á hugmyndir og gildi innan hvers samfélags. Hann vildi meina að 

karlar séu valdahópurinn sem stýri ríkjandi hugmyndafræði samfélagsins á meðan konur 

séu valdalausar og tilheyri því hinum þaggaða hópi (Moore, 1988).  

Það að vera innan þaggaðs hugmyndakerfis þýðir ekki að vera algjörlega mállaus. 

Konur hafa oftar en ekki næg tækifæri til að tjá sig en sýn þeirra á heiminn virðist ekki 

vera skilin út frá hinu karllæga hugmyndakerfi. Konur eiga því oft erfitt með að taka 

afstöðu og móta hugmyndir sínar innan samfélagins og ef þær vilja gera slíkt þá þurfi 

það að fara í gegnum hið ríkjandi hugmyndakerfi (Lewin, 2006). Aðrir hópar sem geta 

meðal annars verið þaggaður hópur eru börn, innflytjendur og glæpamenn því hægt er 

að yfirfæra kenningu á fleiri hópa en bara konur (Moore, 1988).  

Wall og Gannon-Leary (1999) vilja meina að það sé ekki alveg jafn einfalt að 

staðsetja kenningu Ardener um þöggun innan um öll samfélög heimsins. Heimurinn 

hefur tekið gríðarlegum breytingum á þeim áratugum eftir að Ardener ritaði grein sína 

og konur hafi að mörgu leyti fundið sínar raddir þrátt fyrir að þurfa að einhverju leyti að 

tala í gegnum karllægt hugmyndakerfi. Enn þrátt fyrir þessar breytingar og þá gagnrýni 

sem komið hefur á þöggunkenninguna þá telja Wall og Gannon-Leary (1999) upp 

ákveðna þætti sem kenningin inniheldur, sem séu mikilvægir og hægt að nota til að 

skýra út samskipti ólíkra hópa. 

Þær nefna þar þrjá þætti. Sá fyrsti, að konur og karlar hafa ólíka sýn á heiminn 

vegna þeirrar ólíku reynslu sem kemur vegna þeirrar verkaskiptingar sem hlýst af 

samfélagslegum hugmyndum. Í öðru lagi, þá hafa karlar yfirráð yfir pólitísku sviði 

samfélagsins og þar af leiðandi mikil áhrif á innviði samfélagins. Það er því hægt að 

álykta að skoðanir kvenna séu ekki teknar jafn mikið til greina og karla. Í þriðja og 

seinasta lagi, til að konur geti tjáð sig og tekið þátt í samfélaginu þá þurfi konur að gera 

það í gegnum hið ríkjandi hugmyndakerfi. Þessa þrjá þætti sem þær nefna má yfirfæra á 

aðra hópa og aðstæður þar sem ríkjandi og þaggaðir hópar hafi samskipti.  

Innan félagsvísinda hafa margir fræðimenn bent á að ákveðnar 

menningarbundnar hugmyndir hafi gríðarleg áhrif á það hvernig hlutverkum kynjanna 

er háttað. Með tilkomu kvennamannfræði sem kom fram á sjöunda áratugnum fór 

athyglin að beinast að því af hverju konur virtust vera undirokaðar í flestum 

samfélögum.  

Báðar þessar kenningar reyna að skýra út félagslegt hlutverk kvenna og áhrif 

menningarbundinna hugmynda. Rosaldo telur að það að konur gangi með börnin og séu 

þeirra helsti uppeldisaðili hafi áhrif á það að þær hafi ekki jafn mikið vald og karlar. 

Edwin Ardener segir konur vera hluta af hinu þaggaða hugmyndakerfi samfélagsins þar 

sem skoðanir þeirra og áhrif virðast ekki vera jafn mikils virði og karla. Yfirráð karla í 

ytra rými samfélagsins virðist að mestu vera þeirra.  

Kenningin um þöggun og kenningin um innra og ytra rými verða notaðar til 

hliðsjónar í næstu köflum til að reyna að skýra hvernig hugmyndir um konuna hafi haft 

áhrif á stöðu og hlutverk kvenna í íslensku samfélagi. Þó tel ég að varast beri að alhæfa 

að konur séu allstaðar lægra settar í samfélaginu, þrátt fyrir að báðar kenningarnar sem 

fjallað er um leggi áherslu á undirokun kvenna, því staða þeirra getur verið margvísleg.  

3. Íslensk kvennabarátta og baráttan fyrir menntun 

Íslenskt samfélag á 19.öld var mikið karlaveldi og konur að mestu útilokaðar frá því 

sem átti sér stað fyrir utan rými heimilisins. Á fyrstu áratugum kvenréttindabaráttu má 

sjá hvernig íslenskar konur leituðu að því að komast út fyrir innra rými heimilisins og 

inn á það ytra þar sem aðrir möguleikar myndu standa þeim opnir.  

 

3.1 Áhrif þjóðfélagsbreytinga og kvennahreyfingar 

„Enginn vafi leikur á því að menntun kvenna var lykillinn að því að breyta stöðu 

konunnar í þjóðfélaginu“ ( Valborg Sigurðardóttir, 2005, 22).  

Á síðari helming 19. aldar byrjuðu kvenréttindahreyfingar að starfa víða í Evrópu og 

Bandaríkjunum. Á þessum tíma áttu sér stað miklar breytingar í Evrópu þar sem staða 

einvalda laut í lægra haldi fyrir lýðræði og verkalýðshreyfingar voru stofnaðar. Mikið 

umrótartímabil var að eiga sér stað og konur fóru að vekja athygli á málefnum kvenna 

og þar með berjast fyrir auknum réttindum (Auður Styrkásdóttir, 1982). 

Ísland var ekki undanskilið þessum breytingum sem voru að eiga sér stað í 

heiminum. Þær höfðu gríðarleg áhrif á þjóðernisvitund og sjálfstæðisbaráttu Íslendinga, 

en einnig á kvenréttindabaráttuna sem var að ryðja sér rúms. Þegar við lítum til baráttu 

kvenna á Íslandi fyrir réttindum sínum má skoða hana í gegnum þrjú tímabil. Það fyrsta 

frá 1870 til 1926, en það einkenndist af baráttu kvenna fyrir almennum réttindum svo 

sem kosningarétti og rétti til menntunar. Annað tímabilið er frá 1970 til 1980, á tímum 

Rauðsokkahreyfingarinnar og það þriðja frá 1980 og fram undir aldamót þegar 

Kvennalistinn hóf framboð sitt. Baráttumálin voru eins mismunandi eins og þau voru 

mörg og áherslubreytingar voru stöðugt í þróun. Það má þó greina eitt megineinkenni 

íslenskrar kvennabaráttu að hún var og er fyrst og fremst réttindabarátta (Sigríður Dúna 

Kristmundsdóttir, 1994). Valborg Sigurðardóttir (2005) bendir á að á þeim tíma sem 

kvennabaráttan á Íslandi var að hefjast, á síðari hluta 19.aldar, voru fjölmargar konur 

sem þráðu annað hlutskipti en það sem hlutverk sem þeim var ætlað. Konur þráðu 

menntun, frelsi og síðast en ekki síst sjálfstæði. 

3.2 Fyrsta tímabil kvennabaráttu ( 1870-1926) 

Í íslensku bændasamfélagi á 19.öld var verksvið kvenna alfarið inn á heimilunum þar 

sem þær sinntu öllum þeim mikilvægu verkefnum sem húsmæður áttu að sinna og var af 

nægu að taka. Stórfjölskyldan var grunneining samfélagsins og þegar þörf var á var 

heimilið notað sem skóli, barnaheimili, sjúkrahús og gisthús svo eitthvað sé nefnt. 

Nokkuð var um að bændur réðu kennara til að kenna börnum sínum. Hlutverkaskipting 

heimilisins var mjög skýr þar sem húsmóðirinn stjórnaði því sem fór fram innan 

heimilis en húsbóndinn fyrir utan (Valborg Sigurðardóttir, 2005). Það má þó ekki segja 

að konur hafi verið alveg valdalausar í þjóðfélaginu, því ákveðin óformleg völd og 

virðing fólst í því að vera húsfreyja. Þrátt fyrir það var augljóst að samfélagsstaða 

kvenna var veikari en karla í bændasamfélagi 19.aldar. Stúlkur nutu minni menntunar en 

drengir og sú menntun sem konur fengu var að mestu miðuð að því að gera þær að 

góðum mæðrum og húsmæðrum (Sigríður Matthíasdóttir, 2004). 

Mæðrahyggjan og hugmyndir hennar voru ríkjandi í íslensku samfélagi og var 

hún enn við lýði langt fram á 20. öldina þrátt fyrir að samfélagsmyndin tæki stöðugum 

breytingum, frá bændasamfélagi yfir í iðnvætt borgararsamfélag (Valborg 

Sigurðardóttir, 2005). En ekki er víst að það að vera eingöngu húsmóðir hafi hentað 

öllum konum.  

Sigríður Dúna Kristmundsdóttir (1998) telur að þróun á íslensku samfélagi frá 

bændasamfélagi til þéttbýlis hafi haft miklar breytingar í för með sér fyrir konur. Þær 

sáu að þær yrðu að afla sér aukinna réttinda til að vera metnar sem jafngildar körlum. 

Kvennabarátta fyrstu áratugina snerist því um að afla konum réttinda, réttinda sem 

konur höfðu aldrei áður haft. Þetta var meðal annars rétturinn til menntunar, 

kosningaréttur og kjörgengi. Konur vildu að rödd þeirra myndi heyrast, ekki aðeins inni 

á heimilunum heldur einnig fyrir utan.  

Þegar komið var fram á miðja 19.öld fóru í auknum mæli að heyrast raddir í 

samfélaginu um mikilvægi þess að mennta ungar stúlkur. Þar voru á ferðinni framsæknir 

karlmenn, en skoðanir kvenna voru lítið sem ekkert farnar að heyrast á opinberum 

vettvangi á þessum tíma (Valborg Sigurðardóttir, 2005). Konur voru hluti af hinu 



  

18 

þaggaða hugmyndakerfi samfélagsins eins og má sjá út frá kenningu Ardener, þar sem 

karlar höfðu völdin og þeirra skoðanir og ákvarðanir voru þær sem giltu.  

Einn þeirra sem vakti athygli á nauðsyn þess að veita konum almenna menntun 

var Páll Melsteð. Páll og kona hans Þóra beittu sér fyrir því að Kvennaskólinn í 

Reykjavík væri stofnaður, meðal annars með fjársöfnun til stofnun skólans. 

Kvennaskólinn í Reykjavík var í kjölfarið stofnaður árið 1874. Á árunum á eftir voru 

stofnaðir þrír aðrir kvennaskólar og möguleikar kvenna til náms jukust til muna. Meðal 

þeirra námsgreina sem voru kenndar í skólanum má nefna þrif og saumaskap, en einnig 

það nauðsynlegasta í reikningi, tungumálum og landafræði (Auður Styrkásdóttir, 1982). 

Þessar framfarir voru aðeins byrjunin og á næstu árum áttu umræður um rétt kvenna til 

menntunar eftir að stór aukast (Valborg Sigurðardóttir, 2005). 

Árið 1885 var lagt fram á Alþingi frumvarpið ,,Um rjett kvenna,,. Þar var fjallað 

um rétt kvenna til að ljúka prófi við Lærða skólann og að fá að ganga til náms og ljúka 

prófi við presta- og læknaskólann. Lærði skólinn var virtasta menntastofnun Íslands á 

þeim tíma og aðeins karlar höfðu rétt til þess að stunda nám við hann. Ýmis gagnrýni 

spratt upp um leið og frumvarpið var flutt. Hún var meðal annars á þá leið að engin 

kona hefði sýnt neinn vilja til þess að hefja nám við skólann og hafði því frumvarpið 

lítinn tilgang. Valborg Sigurðardóttir (2005) bendir á að umræðan sem frumvarpið dró á 

eftir sér hafi verið mjög merkileg vegna þess að hún endurspeglaði viðhorfið til 

hlutverks og eðlis kvenna á þeim tíma. 

Staða kvenna var ekki á hinum opinbera vettvangi og rödd þeirra heyrðist afar 

lítið fyrir utan heimilið. Hugtökin kvenleiki og hið kvenlega voru mikið notuð þegar 

kom að umræðum um menntun og samfélagslegt hlutverk kvenna. Það var ákveðið 

þrástef þegar tekist var á um þau mál í blöðum og á þingfundum. Spurt var hvort konur 

myndu missa kvenleika sinn við að stíga út á opinbert svið. Önnur mikilvæg spurning 

sem var mikið rædd var hvort konan myndi þá hverfa af heimilinu, en fæstir gátu 

ímyndað sér heimilið án húsmóðurinnar (Erla Hulda Halldórsdóttir, 2011).  

Þrátt fyrir gagnrýni þá átti frumvarpið sér samt dygga stuðningsmenn og 

frumvarpið var samþykkt árið 1886. Með því fengu konur rétt til að taka próf við Lærða 

skólann en að sitja á skólabekk með karlmönnum máttu konur ekki. Það voru því afar 

fáar konur sem nýttu sér þessi réttindi þar sem konum skorti bæði hvatningu og 

undirstöðumenntun til að taka próf. Það sama átti við um marga karlmenn á þessum 

tíma þar sem fáir höfðu ráð á þeirri undirbúningskennslu sem þurfti til að fá innangengt 

í skólann (Valborg Sigurðardóttir, 2005). 

Barátta kvenna um jafnan rétt til náms var rétt að byrja og undir lok 19. aldar 

hafði kvenfrelsisbaráttan fengið mun fleiri málsvara, bæði meðal kvenna og karla. 

Stofnun kvennaskóla og réttur kvenna til náms við Lærða skólann hefur eflaust verið 

hvatning. Þær konur sem létu mest að sér kveða á þessum tíma voru Þorbjörg 

Sveinsdóttir, Ólafía Jóhannsdóttir og síðast en ekki síst Bríet Bjarnhéðinsdóttir. Má þess 

geta að árið 1887 hafði engin kona haldið opinbera ræðu á Íslandi fyrr en Bríet 

Bjarnhéðinsdóttir tók af skarið það ár. Ræða hennar fjallaði um réttindi og hag kvenna 

og bar hún stöðuna á Íslandi saman við önnur Evrópulönd. Hún nefndi hve langt á eftir 

Íslendingar væru í kvenréttindamálum og vísaði þar sérstaklega í menntamál (Valborg 

Sigurðardóttir, 2005). Bríet skrifaði margar greinar um íslenskar konur sem birtar voru 

meðal annars í Kvennablaðinu sem var starfrækt á þeim tíma. Hún vakti athygli á því að 

þrátt fyrir að konur væru meira en helmingur allra landsmanna þá virtist sem þær væru 

ekki hluti af þjóðinni. Meðan konur hefðu ekki sömu réttindi og karlmenn þá nytu þær 

ekki góðs af því sem hlytist af sjálfstæði þjóðar (Sigríður Matthíasdóttir, 2004).  

Upphaf 20. aldar einkenndist af ákveðinni bjartsýni hjá íslensku þjóðinni. 

Þjóðfélagið var á þessum tíma að fara í gegnum gríðarlegar breytingar þar sem 

lifnaðarhættir fólks tóku á sig aðra mynd og auknir menntakostir stóðu nú til boða bæði 

fyrir konur og karla. Íslendingar fengu heimastjórn frá Dönum árið 1904 og 

kvenréttindhreyfingin fékk vaxandi fylgi (Valborg Sigurðardóttir, 2005). Af greinum og 

bréfaskrifum má sjá að konur sáu fyrir sér nýja tíma þar sem fleiri konur gætu orðið 

þáttakendur í samfélaginu og þá ekki aðeins í því sem sneri að heimili og börnum (Erla 

Hulda Halldórsdóttir, 2011). 

Fyrstu tveir áratugir 20. aldar voru mjög mikilvægir fyrir 

kvennréttindabaráttuna. Mikil uppgangur var í kvenréttindamálum og virtist svo vera að 

íslenskt þjóðfélag hafi verið tiltölulega opið fyrir þeim á þessum tíma (Sigríður 

Matthíasdóttir, 2004). Íslendingar fengu sinn fyrsta ráðherra sem var Hannes Hafstein. 

Hann var mikill áhrifavaldur í íslenskri kvennabaráttu en hann studdi réttindi kvenna til 

náms jafnt á við karlmenn. Það var með hans stuðningi sem frumvarp um að konur ættu 

að fá að stunda nám við Lærða skólann til jafns við karlmenn var lagt fram. Áður var 

skólinn aðeins opinn með skilyrðum fyrir konur eins og sagt var áður. Frumvarpið var 

samþykkt árið 1904 og Lærði skólinn fékk nýtt nafn. Nú kallaðist hann Hinn almenni 

menntaskóli í Reykjavík sem í dag er Menntaskólinn í Reykavík. Loksins var konum 

veitt leyfi til að sitja á skólabekk samhliða karlmönnum og stunda sama nám. Þrátt fyrir 

þessar breytingar var aðsókn stúlkna mjög lítil framan af. Aðeins fimm konur höfðu 

lokið gagnfræðaprófi á þessum tíma og þar af tvær lokið stúdentsprófi (Valborg 

Sigurðardóttir, 2005). 

Konur höfðu nú fengið leyfi til að ganga í Lærða skólann enn það þurfti en að 

setja sérstök lög um embættisgengi kvenna. Frumvarp var lagt fram á Alþingi árið 1909 

af Hannesi Hafstein þáverandi ráðherra. Frumvarpið var mikið hitamál og þá var 

sérstaklega tekist á um hlutverk konunnar og hvort það væri rétt að konur hefðu sama 

rétt og karlmenn til embætta. Hér kom meðal annars fram ótti karlmanna um að konur 

myndu þá vera á hraðri leið með að taka embætti frá körlum en þó voru aðrir sem 

nefndu að þær myndu aldrei nýta sér þennan rétt sinn. Þessar umræður eins og fyrri 

umræður um að leyfa konum að ganga í Lærða skólann endurspegluðu mjög hugmyndir 

samfélagsins um hlutverk kvenna.  

Þrátt fyrir að frumvarpið hafi vakið upp deilur var það að lokum samþykkt með 

meirihluta atkvæða árið 1909. Með lögunum öðluðust konur rétt til alls náms, 

námstyrkja og rétt til embættis til jafns á við karla og fengu þar um leið inngöngu í 

háskóla. Lögin komust þó ekki í framkvæmd fyrr en tveimur árum seinna, árið 1911. 

Ekki er annað hægt að segja en að þetta hafi verið mikill sigur fyrir kvenréttindakonur 

þessa tíma og var jafnvel talið að Bríet Bjarnhéðinsdóttir hafi átt upptökin að 

frumvarpinu og hvatt ráðherra til að flytja það (Valborg Sigurðardóttir, 2005).  

Það voru þessir tveir atburðir, innganga kvenna í Lærða skólann og réttur til 

náms og embætta jafnt við karla sem höfðu mikil áhrif á það að styrkja 

kvenréttindabaráttu þess tíma. Konur voru farnar að stíga út fyrir ramma heimilisins og 

út í opinbert rými samfélagins. Félagslegar aðstæður kvenna voru að breytast en 

hugmyndir um hlutverk kvenna virtust lítið breytast samhliða (Valborg Sigurðardóttir, 

2005). Þetta tímabil kvennabaráttunnar fól því í sér endalausar umræður um hlutverk 

kvenna (Sigríður Mattíasdóttir, 2004). 

Sigríður Matthíasdóttir (2004) spyr sig að því hvers vegna hefðbundin viðhorf til 

kynjanna lifðu áfram þrátt fyrir grundavallarbreytingar á samfélaginu? Hlutverk kvenna 

á þessum tíma var fyrst og fremst að sinna börnum og heimilinu og konum hafi í raun 

ekki gefist tækifæri til þess að taka þátt í þeim breytingum sem voru að eiga sér stað. 

Konur höfðu fengið sín réttindi en fengu enn litla hlutdeild í stjórn þjóðarinnar (Sigríður 

Matthiasdóttir, 2004). 

Konur voru skilgreindar út frá móðuhlutverkinu og á þessum tíma var lítið annað 

en hjónabandið og móðurhlutverkið sem var talið gefa lífi þeirra gildi. Það voru fáar 

konur sem nýttu sér nýfengin rétt sinn til að ganga í háskóla. Það að konur voru fyrst og 

fremst mæður hafði gríðarleg áhrif á skiptingu samfélagins og á það hvaða hugmyndir 

og viðmið giltu. Karlar stjórnuðu ríkjandi hugmyndafræði íslensks þjóðfélags og 

skoðanir kvenna heyrðust lítið sem ekkert.  

3.3 Konur og Háskóli Íslands 

Háskóli Íslands var stofnaður árið 1909, hann var settur 17. júní árið 1911 og voru 

háskóladeildirnar fjórar til að byrja með (Valborg Sigurðardóttir, 2005). Háskóli Íslands 

var þjóðartákn og tákn um sjálfstæði, sem fylgdi einum sjö árum síðar. Lögð var áhersla 

á að skólinn væri alþjóðlegur og stæði jafnt öðrum háskólum á heimsvísu. Árið 1911 

þegar Háskólinn tók til starfa var lögum um námsstyrki og rétt til embætta breytt þannig 

að stúlkur og piltum var veittur sami réttur til náms. Enn þrátt fyrir að formlegt jafnrétti 

til náms væri þar með tryggt þá var enn langt í raunverulegt kynjajafnrétti innan 

háskólans (Guðmundur Hálfdánarson, Sigríður Matthíasdóttir og Magnús 

Guðmundsson, 2011). Fyrsta skólaárið stunduðu 45 stúdentar nám við háskólann, 44 

karlar og ein kona. Við stofnun háskólans var engin kona ráðin prófessor enda engin 

kona með tilskylda menntun á þeim árum (Valborg Sigurðardóttir, 2005). 

Fyrstu áratugina eftir stofnun skólans var aðsókn kvenna við skólann ekki mikil. 

Árið 1931 höfðu aðeins 59 konur lokið stúdentsprófi á Íslandi og þar af 6 konur sem 

höfðu lokið háskólanámi við Háskóla Íslands. Kristín Ólafsdóttir var fyrsta konan sem 

stundaði nám við Háskóla Íslands og lauk þar læknaprófi árið 1917 fyrst íslenskra 

kvenna (Valborg Sigurðardóttir, 2005.) Eins og sjá má á þessum tölum var Háskóli 

Íslands algert karlavígi fyrstu áratugina sem hann starfaði (Guðmundur Hálfdánarson, 

Sigríður Matthíasdóttir og Magnús Guðmundsson, 2011). 

Til að leita útskýringa á dræmri skólasókn kvenna á þessum tíma verðum við að 

skilja þann tíðaranda sem var við lýði í íslensku samfélagi á þessum árum. Háskólanám 

samræmdist ekki hugmyndum um kvenleika og hvatning til náms var því afar lítil. 

Kvenréttindabarátta þessa tíma var jafnvel litin hornauga og talin ógna gildum 

samfélagsins og þar af leiðandi ógn við karla. Er jafnvel talið að andstaða við 

kvenréttindi hafi aukist eftir að konur fengu rétt til náms og embætta (Valborg 

Sigurðardóttir, 2005). Konur höfðu fengið aðgang að ytra rými samfélagsins en 

aðstæður og samfélagslegar hugmyndir héldu þeim inn á innra rýminu.   

Það tók þjóðfélagið langan tíma að aðlagast þessum breytingum um hvert hið 

rétta hlutverk konunnar ætti að vera. Umræður á árunum 1920-30 einkenndust af deilum 

um hlutverk og stöðu kvenna í samfélaginu. Hvernig átti að bregðast við þeim kröfum 

til kvenna sem breyttar samfélagslegar aðstæður höfðu í för með sér? Annars vegar áttu 

konur að vera mæður og húsmæður en hins vegar ættu þær rétt á að taka þátt í öllu því 

sem fylgdi auknum réttindum þeirra, eins og að ganga í skóla og eiga rétt á embættum. 

Fólk ræddi því hvort konur ættu að nýta sér þennan rétt eða hvort eina hlutverk þeirra 

væri húsmæðrahlutverkið. Hart var deilt um þessi mál og birtist slík umræða á 

opinberum vettvangi, á Alþingi og í ýmsum tímaritum og dagblöðum (Sigríður 

Matthíasdóttir, 2004). Á Alþingi mátti sjá umræður um réttindi kvenna þar sem var 

verið að velta fyrir sér hvort sókn kvenna út á atvinnumarkaðinn samræmdist 

hugmyndum samfélagsins um kvenleika (Valborg Sigurðardóttir, 2005). 

Háværar raddir heyrðust um að konur hefðu ekkert að gera í hið opinbera rými 

og það myndi ekki bara eyðileggja líf konunnar heldur einnig heimilislífið. Sumir voru 

stórræðir og töldu að íslensk menning myndi líða undir lok ef konan brygðist hlutverki 

sínu sem húsmóðir. Það var ljóst að margar hindranir voru samt enn þá á vegi kvenna og 

viðbrögð samfélagsins við menntaáhuga stúlkna voru blendin (Valborg Sigurðardóttir, 

2005). 

Þrátt fyrir andstöðu þá mátti sjá aukna skólasókn hjá konum á árunum sem á 

eftir komu. Haustið 1938 innrituðust 16 stúlkur til náms við Háskóla Íslands og voru 

það mun fleiri en hafði verið áður. Með því voru stúlkur orðnar um fjórðungur af 

nemendum skólans. Við lok sjötta áratugarins voru þær orðnar um þriðjungur. Þessi 

fjölgun sýndi greinilega vaxandi áhuga hjá stúlkum á að ganga menntaveginn 

(Guðmundur Hálfdánarson, Sigríður Matthíasdótti og Magnús Guðmundsson, 2011).  

Aukið hlutfall kvenna sem innritaðra nemenda segir þó ekki alla söguna. 

Kynjahlutföllin hjá þeim sem luku prófum voru ekki í samræmi við þá sem voru 

innritaðir. Á árunum 1940-61 voru konur um 27 % innritaðra nemenda en sú tala fellur 

niður í 7 % þegar skoðaðar voru tölur um þá sem útskrifuðust. Mjög stór hluti kvenna 

virðist því hafa flosnað upp úr námi og ekki tekið lokapróf. Þessar tölur enduspegla 

mjög þær hugmyndir sem áttu við um hlutverk kvenna á þeim tíma. Það var óskrifuð 

regla að konur áttu ekki bæði að geta gengið í hjónaband, haldið heimili og verið í námi, 

þótt vissulega væru undartekningar frá því. Þrátt fyrir að lögin hafi gefið konum og 

körlum jafnan rétt til náms virtist það samt vera að karlmenn gætu einungis nýtt sér 

hann að fullu (Guðmundur Hálfdánarson, Sigríður Matthíasdóttir og Magnús 

Guðmundsson, 2011). 

Þrátt fyrir að íslenskar konur sem höfðu lokið stúdentsprófi færu ekki í 

háskólanám þá sátu þær ekki bara heima. Margar hverjar öfluðu sér margvíslegar 

menntunar. Þar má nefna myndlist, ýmis konar handmennt og tónlistarnám. Einnig tóku 

sumar barnakennarapróf, hjúkrunarkvennapróf og fósturskólapróf en þetta nám er allt í 

dag komið á háskólastig (Valborg Sigurðardóttir, 2005). 

Tíðarandi samfélagsins mótaðist af andstæðum hugmyndum. Fólk fluttist frá 

sveitinni yfir á mölina og lífið þar krafðist breyttra lifnaðarhátta. En hlutverk 

húsmóðurinnar var ennþá í höndum konunnar. Hún sá nánast ein um uppeldi barna og 

allt sem fylgdi heimilinu. Á þessum tíma var leikskóli ekki möguleiki fyrir flesta og því 

var leið konunnar út í hið opinbera rými nær ómögulegt. Ungar stúlkur sáu því annað 

hvort fram á að fara í háskólanám eða giftast og eignast fjölskyldu. Það að samræma 

þessa þætti var lengst af erfiðleikum bundið og talið vera nær óyfirstíganlegt (Valborg 

Sigurðardóttir, 2005). 

Tölur um þær konur sem luku háskólanámi á millistríðsárunum (1918-1939) 

varpar ljósi á það. Aðeins 33 konur luku háskólaprófi á þessum árum af þeim 109 sem 

höfðu lokið stúdentsprófi. Annað sem hafði áhrif á sókn kvenna í háskóla var bág 

fjárhagsstaða margra á þessum tíma. Námslán voru ekki til staðar og þeir foreldrar sem 

styrktu börn sín til háskólanáms völdu drengi fram yfir stúlkur. Kynjamismunun var 

innbyggð í hugmyndir samfélagsins um hlutverk kynjanna á þessum tíma (Valborg 

Sigurðardóttir. 2005 ). 

Sigríður Matthíasdóttir (2004) telur að ákveðin andstaða við kvenréttindi hafi 

aukist eftir að konur fengu kosningarétt og rétt til náms og embætta. Þar sem ákveðnum 

réttindum var náð fóru konur í meiri mæli að einbeita sér að baráttu fyrir líknarmálum 

og þátttaka í stjórnmálum var lítið sem ekkert inni í myndinni lengur. Aukin áhersla var 

á húsmæðrafræðslu í kvennaskólum á þriðja áratug 20. aldar og bóklegar og verklegar 

greinar urðu á undanhaldi. 

Fram til 1960 var því ákveðin lægð í kvennabaráttu á Íslandi. Konur voru 

komnar út á hið opinbera karllæga rými samfélagins en voru ennþá með hlutverk 

húsmóðurinnar á herðum sér og lítið var gert til að samræma þessi tvö hlutverk 

(Guðmundur Hálfdánarson, Sigríður Matthíasdóttir og Magnús Guðmundsson, 2011). 

Það var því komið að ákveðnum suðupunkti þegar fór að heyrast aftur í 

kvenréttindakonum.  

 

3.4 Barátta sjöunda og áttunda áratugarins 

Formlegum réttindum hafði verið náð og menntun kvenna var ekki lengur hindrun. En 

það virtist ekki hafa dugað til að breyta menningarbundnum hugmyndum um kynin og 

kvennabarátta næstu áratuga snerist um að reyna breyta því. 

3.4.1 Rauðsokkahreyfingin (1970-1980) 

Rauðsokkahreyfingin var stofnuð árið 1970. Hreyfingin vakti mikla athygli fyrir 

ögrandi og nýstárlegar baráttuaðferðir og hún markaði tímamót í sögu kvenna 

(Guðmundur Hálfdánarson, Sigríður Matthíasdóttir og Magnús Guðmundsson, 2011). 

Hreyfingin hafði gríðarleg áhrif í íslensku þjóðfélagi og vakti athygli á 

málefnum kvenna og kröfum. Konum hafði fjölgað úti á vinnumarkaðnum og 

getnaðavarnir gerðu það að verkum að fleiri möguleikar stóðu nú til boða og aukið frelsi 

fyrir konur til að ráða yfir barneignum var nú til staðar (Þorgerður Einarsdóttir, 2004).  

Á þessum árum tóku fleiri konur stúdentspróf, meðal annars vegna bættrar 

efnahagslegrar stöðu fólks og þegar leið á sjöunda áratuginn innrituðust fleiri konur í 

háskóla. Konur voru á árunum 1966-67 um 32% þeirra sem útskrifuðust úr menntaskóla 

og um 8,8 % þeirra sem lokið höfðu háskólaprófi. Þrátt fyrir að konum með menntun 

fjölgaði þá litu margir svo á að konur þyrfti í raun hvorki stúdentspróf né háskólapróf. 

Ennþá var sú rótgróna hugmynd stöðu kvenna í samfélaginu ráðandi. Konur áttu fyrst 

og fremst að vera mæður og húsmæður (Herdís Helgadóttir, 1996). Karlmaðurinn var 

fyrirvinnan og aðaltekjulind heimilisins. Vinna konunnar utan heimilis var frekar álitin 

vera aukavinna og endurspeglast það í lágum launum hennar (Sigríður Dúna 

Kristmundsdóttir, 1998). Það að konur áttu börn var einnig oft talin vera hindrun fyrir 

frama á vinnumarkaðnum. Ákvarðanir sem teknar voru í stjórnkerfi landsins voru ekki á 

herðum kvenna (Herdís Helgadóttir, 1996). Konur voru ennþá skilgreindar út frá innra 

rými samfélagsins og skoðanir hins ríkjandi hóps höfðu þar mikil áhrif.  

Menningarbundnar hugmyndir um hvert aðalstarf konunar væri breyttust því 

hægt enda hafði engin sett sig upp á móti þeim. Þær höfðu því gríðarleg áhrif á 

samfélagslega stöðu kvenna. Sigríður Dúna Kristmundsdóttir (1998) telur ákveðið 

misgengi hafa verið á milli viðtekinna hugmynda um hlutverk kvenna og þess hlutverks 

sem var krafist af þeim í breyttu félagslegu umhverfi í íslensku samfélagi. Eins og áður 

hefur verið sagt, fluttu konur úr sveitinni yfir í þéttbýlið þar sem þær stunduðu nám og 

fóru út á vinnumarkaðinn. Þær áttu samt ennþá að vera sömu góðu mæðurnar og 

húsmæðurnar eins og í sveitinni. Það hefur því verið gríðarlega mikilvægur þáttur í 

íslenskri kvennabaráttu að leiðrétta þetta missgengi þar sem hugmyndir um konuna og 

raunverulegt félagslegt hlutverk hennar fari saman.  

Hugmyndafræði meðlima Rauðsokkahreyfingarinnar var allt önnur en þeirra 

kvenna sem stóðu að kvenréttindabaráttu fyrri áratuga. Rauðsokkur voru útivinnandi og 

menntaðar mæður sem vildu ekki að konur yrðu skilgreindar einungis út frá hlutverki 

sínu sem mæður og húsmæður. Þjóðfélagsleg staða kvenna á Íslandi hafði breyst og 

ættu því samfélagslegar hugmyndir að fylgja. Þær vildu leiðrétta það missgengi sem var 

til staðar.  

Nú voru flestar konur úti á vinnumarkaði og margar sem höfðu menntað sig. 

Konur ættu því auðveldlega að geta gert það sama og karlar. Þessar hugmyndir voru 

ekki endilega vel liðnar hjá öllum því mörgum fannst að það væri verið að ráðast á þau 

menningarlegu gildi sem ættu að einkenna hlutverk kvenna. Gamalgrónar hugmyndir 

um konur voru því á engan hátt horfnar þótt að félagsleg staða konunnar væri allt önnur 

á þessum tíma (Sigríður Dúna Kristmundsdóttir, 1998). 

Baráttumál rauðsokka voru því meðal annars að hugarfarsbreytingu vantaði hjá 

bæði konum og körlum varðandi viðhorf til kvenna. Þær töldu að konur ættu rétt á að 

mennta sig jafnt og karlar og vildu að vinna kvenna væri metin til jafns við karla. Þær 

vildu að kennsla og félagsmótun í skólum gæfi stelpum og strákum jöfn tækifæri þegar 

komið væri út í lífið. Einnig væri mikilvægt að báðir foreldrar deildu ábyrgð á heimili 

og börnum og að allir hefðu rétt á fæðingarorlofi í að minnska kosti þrjá mánuði (Herdís 

Helgadóttir, 1996).  

Rauðsokkahreyfingin vakti íslensku þjóðina til umhugsunar um kynjamisrétti. 

Margar af þeim breytingum sem áttu sér stað í kringum 1970 um viðhorf til 

verkaskiptingar, föðurhlutverksins og stöðu kvenna má rekja til baráttu þeirra (Herdís 

Helgadóttir, 1996). Hreyfingin átti meðal annars þátt í því að samþykkt voru lög um 

jafnrétti kvenna og karla og að réttur kvenna til vinnu var viðurkenndur (Guðmundur 

Hálfdánarson, Sigríður Matthíasdóttir og Magnús Guðmundsson, 2011). 

 

3.4.2 Kvennaframboð og Kvennalistinn (1980 - 2000) 

Um 1980 voru flestar konur komnar út á vinnumarkaðinn. Rétturinn til launaðrar vinnu 

var orðinn að skyldu og aukið framboð af vinnu leiddi það af sér að nú dugðu ekki 

aðeins ein laun til að halda uppi heimili heldur þurftu báðir foreldrar að vera úti á 

vinnumarkaðnum. Árið 1970 voru til að mynda 77,5 % kvenna úti á vinnumarkaðnum. 

Það að vera bara húsmóðir var í raun ekki í boði fyrir flestar konur. Þrátt fyrir aukið 

vinnuálag á konur höfðu menningarbundnar hugmyndir um konur ekki breyst og því 

voru þær nú með tvöfalda byrði á herðum sér. Kvenréttindakonur þessa tíma vildu því 

að mikilvægi húsmóður- og móðurhlutverksins væri viðukennt. Þrátt fyrir að 

Rauðsokkur hefðu náð mörgum baráttumálum í gegn þá fannst konum enn ekki eins og 

staða þeirra hefði batnað heldur væru þær jafnvel undir enn meira álagi núna (Sigríður 

Dúna Kristmundsdóttir, 1994). 

Í nóvember árið 1981 var haldinn fundur í Reykjavík til að ræða það hvort það 

væri grundvöllur fyrir konur til að bjóða sig fram til sveitarstjórnarkosninga. Konur 

fjölmenntu á fundinn og var ákvörðunin einróma um framboð. Í kosningunum árið 1982 

buðu þær sig fram og voru tvær konur sem komust inn í Reykjavík og tvær á Akureyri. 

Árið eftir var því ákveðið að stofna flokk sem fékk nafnið Kvennalistinn (Sigríður Dúna 

Kristmundsdóttir, 1989). Þær konur sem komu að stofnum Kvennalistans voru flestar 

giftar, með börn, menntaðar og útivinnandi (Sigríður Dúna Kristmundsdóttir, 1997).  

Flokkurinn bauð fram til Alþingiskosninga það ár. Þrjár konur voru kosnar inn á 

þing og í næstu kosningum, árið 1987 kom listinn sex konum inn. Kvennalistinn kom 

fram sem ákveðin andstaða við aðra stjórnmálaflokka (Sigríður Dúna Kristmundsdótir, 

1997).  

Kvennalistakonum fannst að það væri ekki hlustað á konur og að vinna þeirra 

væri vanmetin. Rétturinn til að láta hlusta á sig og að vera metin til jafns við karlmenn 

var því eitt af mikilvægustu baráttumálum þeirra. Konur voru þaggaðar og besta leiðin 

til að láta skoðanir sýnar heyrast var því að fara inn á karllægt svið samfélagsins, 

pólitíska sviðið, þar sem möguleiki væri á að yrði á þær hlustað (Sigríður Dúna 

Kristmundsdóttir, 1989).  

Áherslur þessara þriggja tímabila í kvenréttindabaráttu voru mismunandi eins og 

sjá má. Aldamótakonurnar börðust fyrir réttinum til að fá að tala. Áherslan var á að afla 

konum réttinn til menntunar og kjörgengis. Rauðsokkur börðust fyrir því að vera metnar 

jafnt á við karlmenn og þá sérstaklega þegar kom að vinnumarkaðnum og að fá jöfn 

laun og karlar. Baráttukonur kvennalistans vildu að hlustað yrði á skoðanir kvenna og 

bentu á að konur ynnu tvöfalda vinnu, inn á heimilunum og úti á vinnumarkaðnum. Þær 

vildu að konur hefðu frelsi til að velja hvað sem er (Sigríður Dúna Kristmundsdóttir, 

1994).  

Samkvæmt Ardener (1975) eru innan hvers samfélags bæði ríkjandi og þögguð 

hugmyndakerfi. Ég tel að það sé nokkuð augljóst mál að ríkjandi hugmyndakerfi 

íslensks samfélags á 19.öld hafi verið mjög karllægt. Karlar höfðu nær algert vald á 

pólitísku og efnahagslegu sviði samfélagsins á þessum tíma. Skoðanir kvenna heyrðust 

lítið sem ekkert á opinberum vettvangi og þær voru ekki í áhrifastöðum í samfélaginu. 

Menntun kvenna var mikið hitamál á þessum tíma og snerist að mestu um hvernig það 

ætti að samræma húsmæðrahlutverkið og það nýja hlutverk sem konum hafði verið fært 

með lögum um jafnan rétt til náms og embætta. Menningarbundnar hugmyndir um 

konuna sem aðeins húsmóður og móður viðhéldu skiptingu samfélagsins í það sem 

Rosaldo (1974) skýrir sem innra og ytra rými. Þessi skipting var enn við lýði þegar 

Rauðsokkahreyfingin byrjaði að berjast fyrir betri stöðu kvenna í þjóðfélaginu. Konum 

með menntun hafði fjölgað á vinnumarkaði en menningarbundnar hugmyndir héldust 

þær sömu. Rauðsokkahreyfingin vildi því hugarfarsbreytingu í samfélaginu þar sem 

vinna kvenna ætti að vera metin til jafns við karla og Kvennalistakonur vildu að 

viðurkennt yrði að konur ynnu í raun tvöfalda vinnu, inni á heimilinu og fyrir utan. Á 

báðum þessum tímabilum stigu konur lengra inn á ytra rými samfélagsins þar sem karlar 

voru við stjórnvölinn til að reyna finna leiðir til breytinga.   

Enn hver er staðan í dag nú þegar þjóðfélagið hefur tekið gríðarlegum 

breytingum. Er konum ennþá mismunað á einhvern hátt út af sömu hugmyndum og 

baráttukonur fyrri tíma vildu reyna að breyta? Í síðasta kafla umfjöllunar minnar leita ég 

svara við því.  

4. Konur, háskólinn og nútímasamfélagið 

Þegar líða tók á 20 öldina breyttust félagslegar aðstæður kvenna smám saman. Konur 

voru ekki lengur eins bundnar heimilinu, börnin gátu farið á leikskóla og konur gátu 

farið í það nám sem þeim lysti. Námslán eru nú til boða sem gera bæði konum og 

körlum auðveldara að stunda nám og það er nú orðinn nær sjálfsagður hlutur að 

karlmenn taki jafn mikið þátt og konur í heimilishaldi og ummönnum barna. Barátta 

kvenna sem hófst á síðari hluta 19. aldar hefur því skilað konum miklum árangri 

(Valborg Sigurðardóttir, 2005).   

En er þar með sagt að fullu jafnrétti sé náð fyrir konur? Eru karlar og konur 

orðin jöfn þegar kemur að atvinnu- og menntamálum? Hér á eftir verður fjallað um tvo 

þætti, kynbundið námsval og kynbundin launamun. En ég tel að enn séu á reiki 

ákveðnar hugmyndir í samfélaginu sem hafi áhrif á mismunandi stöðu kynjanna og þær 

sé hægt að sjá með því að skoða þessa tvo þætti. Taka skal til greina að örugglega eru 

fleiri þættir sem hafa áhrif og má fara dýpra í en í ljósi stuttrar umfjöllunar verður 

aðeins gert grein fyrir þessum tveim.  

 

4.1 Háskóli fyrir konur?  

Gjörbylting hefur orðið í menntamálum kvenna í áranna rás síðan konur öðluðust réttinn 

til að ganga menntaveginn til jafns við karla. Menntaskólum og háskólum hefur fjölgað 

gríðarlega á síðustu árum og aukið þar menntunarkosti fólks í landinu. Háskóli Íslands 

var til að mynda eini háskólinn á Íslandi í ein 60 ár, en nú eru um 9 skólar þar sem fólk 

getur öðlast háskólamenntun (Valborg Sigurðardóttir, 2005).   

Skipting milli kynjanna er áhugaverð og konur sem stunda nám við Háskóla 

Íslands nú orðnar langt um fleiri en karlar. En þar með er ekki öll sagan sögð, því þrátt 

fyrir að konur séu að hlutfalli fleiri þá virðast þær ekki skila sér í áhrifastöður í 

samfélaginu að sama marki (Valborg Sigurðardóttir, 2005).  

Tölfræðin sýnir glögglega þá breytingu sem hefur átt sér stað í skólakerfinu. 

Samkvæmt tölum frá Háskóla Íslands frá árinu 2013 voru skráðir nemendur að hausti til 

13.782. Þar af eru konur 9037 eða um 65% nemanda (Háskóli Íslands, 2014). Þetta háa 

hlutfall á ekki bara við um Ísland heldur sýna upplýsingar frá öðrum Evrópuþjóðum að 

bilið sé að breikka, en þó ekki jafn mikið og á Íslandi (Þorgerður Einarsdóttir og 

Berglind Rós Magnúsdóttir, 2005). Þetta mikla stökk hefur gert það að verkum að 

orðræðan um konur og menntun hefur breyst frá því að það halli á konur í skólakerfinu í 

það að nú sé farið að halla á karlmenn og að háskólinn sé orðin kvenlæg stofnun 

(Þorgerður Einarsdóttir og Berglind Rós Magnúsdóttir, 2005).  

En hver er ástæðan fyrir þessari miklu fjölgun og á þessi orðræða rétt á sér? 

Þorgerður og Berglind (2005) benda á að skýringar á þessari fjölgun kvenna liggi ekki 

fyrir en ýmsum ályktunum hefur verið varpað fram. Nefna þær þar breytingu á 

uppbyggingu háskólastigsins og mismunandi aldursdreifingar kynjanna sem skrá sig í 

nám. Það sem er átt við þegar talað eru um uppbyggingu háskólastigsins er að nám í því 

sem áður fyrr voru talin vera hefðbundin kvennastörf hefur verið fært yfir á háskólastig. 

Til að mynda þroskaþjálfa og leikskólakennara. Það hefur ekki gerst í sama mæli þegar 

horft er til karlastarfa. Til dæmis með störf eins og pípara, trésmíði og aðrar iðngreinar. 

Irma Erlingsdóttir, forstöðumaður Rannsóknarstofu í kvenna- og kynjafræðum, 

bendir á í viðtali að fjölgun kvenna í háskólum bjóði upp á þá umræðu að konur séu að 

yfirtaka háskólana? Sú umræða sé ekki neinum til framdráttar og sú staðhæfing eigi ekki 

við. Hún nefnir einnig að ein ástæða fyrir fjölgun kvenna sé það að konur börðust hart 

fyrir því að nám eins og kennaranám, leikskólakennaranám og hjúkrunarfræði væri fært 

upp á háskólastig í þeim tilgangi að laun í þeim starfsgreinum myndu hækka. Karlar hafi 

ekki staðið í sömu baráttu og konur því hefðbundið karlanám eins og margar iðngreinar 

hafi skilað þeim góðum launum og því ekki séð tilgang til þess að eyða tíma sínum í 

háskólanám (student.is, 2008). 

Hin ástæðan sem nefnd er, er aldursdreifing karla og kvenna í háskólanámi. 

Þegar hún er skoðuð er áhugavert að sjá að konur eru fjölmennari en karlar í öllum 

aldurshópum. Ekki er endilega vitað um orsök þess en ýmsar tilgátur hafa verið nefndar. 

Meðalaldur kvenna er hærri en þeirra karla sem útskrifast úr Háskóla og er ein ástæða 

þess talin vera sú að konur fari seinna í nám vegna barneigna. Önnur ástæða sem nefnd 

hefur verið er hin sterka hugmynd um karlinn sem fyrirvinnu heimilisins sem gerir það 

að verkum að karlmenn eigi erfiðara með að skrá sig til náms og missa þær tekjur sem 

þeir höfðu ( Þorgerður Einarsdóttir og Berglind Rós Guðmundsdóttir, 2005).  

4.2 Kynbundið námsval   

Mikla kynskiptingu má enn sjá innan menntakerfisins sem hefur áhrif á áframhaldandi 

kynskiptingu á vinnumarkaði. Konum hefur fjölgað mjög í námi en námsval en ennþá 

mjög kynbundið sem hefur áhrif á starfsval kynjanna. Kynin velja sér jafnvel ekki það 

nám sem þau hafa áhuga og getu til vegna þess að það er ekki talið hæfa þeirra kyni. Því 

er talið að þessar ástæður hafi mjög mikil áhrif á það hve illa gengur að vinna gegn 

launamun kynjanna (Velferðaráðuneytið, 2013).  

Þegar tölur um námsval eftir kyni eru skoðaðar má sjá áhugaverða niðurstöðu. 

Konur eru fjölmennari en karlar í nær öllum deildum háskólans nema í raungreinum 

eins og verkfræði og tölvunarfræði (Háskóli Íslands, 2014). Kynjaskipting í námsvali 

birtist skýrt innan háskólanna. Hlutfall kvenna er lægst í raungreinum og verk- og 

tæknifræði en hæst í uppeldisgreinum og félagsvísindum. Innan greina gætir einnig á 

kynjaskiptingu. Þannig eru konur frekar í greinum sem snúa að fjölskyldunni, menningu 

og tungumálum. Karlar eru frekar í stjórnmálafræði, sögu og hagfræði, greinar sem fást 

við völd og peninga (Þorgerður Einarsdóttir, 2000). Þessi skipting virðist tengjast 

hugmyndum um karlmennsku og kvenleika ýmissa greina og endurspeglar á margan 

hátt stigskiptingu valda og virðingar í samfélaginu (Þorgerður Einarsdóttir og Berglind 

Rós Guðmundsdóttir, 2005). Ég tel því að í kynbundu námsvali endurspeglist ákveðnar 

menningarbundnar hugmyndir sem við höfum um kynin.  

Í rannsókn sem Þuríður Ósk Sigurjónsdótir og Sif Einarsdóttir (2011) gerðu 

kemur fram að í námsgreinum þar sem karlar eru í meirihluta er áhugavert að sjá 

hvernig konur upplifa þá menningu sem ríkir í greinunum. Niðurstöður sýna að þær 

upplifi ákveðna togstreitu þegar kemur að náminu sem sýnir sig í vöntun á virðingu, 

viðurkenningu og almennu jafnrétti miðað við karla innan sama náms. Konur hafi þurft 

meiri hvatningu en karlar til að skrá sig í nám í hefðbundum karlargreinum. 

Kynjaskipt námsval hefur áhrif á meira en bara skólakerfið en það berst einnig út 

á vinnumarkaðinn þar sem leið háskólamenntaðra liggur oftast eftir skólagöngu. Það 

virðist vera að meiri virðing sé borin fyrir því námi sem telst vera karllægt en kvenlægt 

og störf kynjanna því metin út frá því (Þorgerður Einarsdóttir, 2000).  

Þorgerður Einarsdóttir og Berglind Rós Magnúsdóttir (2005) benda á að konur og 

karlar hafa jöfn tækifæri til að sækja sér menntun að öllu jafnaði. Þrátt fyrir það sýna 

tölur að háskólamenntaðar konur séu að jafnaði með lægri laun en karlar með sömu 

menntun og eigi erfiðara með að komast í stjórnunarstöður.  

 

 

4.3 Kynbundin launamunur  

Öll jafnréttislög sem sett hafa verið á Íslandi hafa innihaldið ákvæði um launajafnrétti. 

Þrátt fyrir baráttu kvenna til jafnréttis á því sviði þá hefur það ekki dugað til. Nýlegar 

kannanir um launamun hafa sýnt að konur eru að jafnaði með mun lægri laun en karlar, 

jafnvel þó litið sé til fólks í á svipuðum aldri með sambærilegan vinnutíma og 

starfsaldur (Þorgerður Einarsdóttir og Kristjana Stella Blöndal, 2004).  

Sú ástæða hefur verið gefin fyrir launamuni karla og kvenna að konur hafi minni 

menntun en karlar. En raunin er að frá því um miðjan áttunda áratuginn hafa konur verið 

fleiri á framhaldsskólastigi og eru yfir 60% þeirra sem útskrifast með stúdentspróf. Eins 

og greint hefur verið frá áður eru konur líka orðnar í meirihluta þeirra sem stunda 

háskólanám. Því eru sú rök að konur skorti menntun ekki lengur nothæf. En þó virðist 

enn vera einhver ástæða fyrir lægri launum kvenna (Þorgerður Einarsdóttir og Kristjana 

Stella Blöndal, 2004).  

Lóðrétt verkaskipting er það sem Þorgerður og Kristjana segja að lýsi sér í því að 

karlar séu að jafnaði í hærri stöðum en konur, óháð aldri og menntun. Með öðrum 

orðum að menntun skili körlum lengra en konum. Í launakönnunum sem gerðar eru á 

Íslandi eru teknar inn mikilvægar breytur svo sem starf, starfsaldur og vinnutími. Þá er 

annars vegar talað um skýrðan og óskýrðan launamun. Með skýrðum launamun er verið 

að vísa í það sem hægt er að skýra með breytum sem lýsa ákveðnum sérkennum 

vinnustaðar og starfsmanna sem geti haft áhrif á laun. Það geti verið starf, aldur, 

vinnutími, menntun og starfsaldur. Óútskýrður launamunur er þegar kemur fram munur 

sem virðist ekki hægt að skýra út með öðru en kyni og er það því ákveðin mismunun. 

Hann hefur verið á bilinu 7 – 18% í íslenskum launakönnunum á undanförnum árum 

(Þorgerður Einarsdóttir og Kristjana Stella Blöndal, 2004). Til að setja þessar tölur í 

samhengi við einstaklinga með háskólamenntun var launakönnun Bandalags 

Háskólamanna skoðuð en þar kemur fram að á árinu 2013 hafi skýrður launamunur 

kynjanna verið 21% í ársgreiðslum en þegar allar breytur höfðu verið teknar inn sem 

nefndar eru hér að ofan þá stóð eftir óútskýrður kynbundin launamunur upp á 11,9% 

(Þóra Ásgeirsdóttir, Þorlákur Karlsson og Ævar Þórólfsson, 2013). Samkvæmt þessu er 

því augljóst að menntun skilar konum ekki jöfnum launum og körlum. 

Nú þegar konur eru orðnir mun fleiri en karlar í háskóla er þá rétt að telja 

háskólann kvenlæga stofnun? Það nám sem hærra hlutfall nemenda er karlkyns virðast 

skila af sér betri stöðum á vinnumarkaði og betri launum en það nám þar sem konur hafa 

verið meirihlutinn. Konur velji sér frekar nám í uppeldisfræðum og félagsvísindum 

meðan karlar í raun- og tæknigreinum. Ég tel að kenning Rosaldo (1974) um innra og 

ytra rými samfélagsins megi vel spegla í kynbundu námsvali. Það námssvið sem konur 

velja sér er meira tengt því innra og  menntun þeirra og störf eru því ekki jafn mikils 

virði. Menningarbundnar hugmyndir um kynin hafa því einnig áhrif þegar kemur að því 

hvaða nám kynin velja sér. 

Kynskipting innan menntakerfisins hefur áframhaldandi áhrif á kynskiptingu á 

vinnumarkaði. Í nýlegum launakönnum má sjá að menntun skilar konum ekki jöfnum 

launum og körlum. Óútskýrður kynbundinn launamunur er töluverður og verður hann 

ekki skýrður út frá neinu öðru en að konum sé mismunað vegna kyns. Ardener (1975) 

nefnir að karlar stýri ríkjandi hugmyndakefi samfélaga og mætti áætla að 

vinnumarkaðurinn sé innan þess kerfis. Konur sé því að einhverju leyti þaggaðar innan 

hans og eigi því erfiðara með að taka afstöðu og móta hugmyndir sínar. Það gæti leitt til 

þess að konur standa ekki jafnfætis körlum þegar kemur að launum.  

5. Lokaorð og umræða 

Það hefur orðið gríðarleg breyting í menntamálum kvenna á síðustu tveimur áratugum.  

Barátta íslenskra kvenna fyrir réttindum hefur fleytt konum langt áfram í þá stöðu sem 

þær eru í dag. Það er erfitt að ímynda sér að umræður á Alþingi fyrir nokkrum áratugum 

hafi snúist um hvort að konur ættu að fá að ganga í skóla.  

Í umfjöllun minni hef ég leitast við að skoða hvort menningarbundnar 

hugmyndir um samfélagslegt hlutverk kvenna hafi áhrif á menntun þeirra í háskóla. Ég 

hafði til hliðsjónar kenningar úr kynjamannfræði til að reyna útskýra hugsanlegar 

ástæður þess. 

Út frá því að mannfræðin fór að benda á að konur virtust vera undirokaðar í 

flestum samfélögum þá komu fram kenningar eins og sú um innra og ytra rými þar sem 

Michelle Rosaldo (1974) taldi að sú rými hefðu áhrif á stigskiptingu samfélagsins. Þar 

sem konur eru mæður og helsti uppeldisaðili barna þá virðist hún vera skilgreind út frá 

innra rýminu. Karlar eru á því ytra þar sem þeir hafi tengsl við þá þætti samfélagsins 

sem snúi að efnahag, yfirvaldi og pólitík. Edwin Ardener (1975) taldi að innan hvers 

samfélags væru ríkjandi og þögguð hugmyndakerfi þar sem karlar væri hluti af því fyrra 

en konur því síðara. Þessi hugmyndakerfi sýni fram á valdatengsl milli hins ríkjandi og 

þaggaða hóps. Báðar þessar kenningar tel ég nýtast vel þegar fjalla á um stöðu kvenna 

eða annara hópa samfélagsins sem verður fyrir mismunun af einhverju tagi.  

Konur hafa í gegnum tíðina þurft að berjast fyrir réttindum sínum á 

margvíslegan. Á fyrsta tímabili kvennabaráttu var staða kvenna að öllu leyti talin vera 

inn á heimilinu og verkaskipting samfélagsins var skýr. Konur voru húsmæður og karlar 

voru fyrirvinnan. Lítið annað en móðurhlutverkið og hjónabandið var talið gefa lífi 

konunnar gildi. Þegar kom fram á annað og þriðja tímabil kvennabaráttu voru sömu 

hugmyndir voru enn til staðar þrátt fyrir að þjóðfélagið hefði tekið miklum breytingum. 

Rauðsokkahreyfingin byrjaði að berjast fyrir auknum rétti kvenna og vildi að vinna 

kvenna væri metin til jafns við karla. Réttinum til vinnu var náð árið 1976 en þá bentu 

baráttukonur að konur vinnu nú tvöfalda vinnu, inn á heimilinu og fyrir utan.  

Með umfjöllun minni í þessari ritgerð vildi ég því reyna að varpa ljósi á það 

hvort sömu hugmyndir sem finna má í menningu okkar um hlutverk konunar hefðu enn 

enn áhrif á menntun og atvinnu kvenna í dag.  Ég einbeitti mér að skoða tvo þætti sem 

hefðu ef til vill verið mest áberandi þegar kemur að umræðum um menntun og laun 

kvenna. 

Svo virðist vera að hefðbundnar hugmyndir um hlutverk kynja hafi að einhverju 

leyti ennþá áhrif sem birtast á ýmsan hátt. Þær eru ef til vill ekki jafn augljósar og áður 

en ég tel að þær hafi töluverð áhrif á stigskiptingu karla og kvenna í samfélaginu. 

Konur hafa nú jafnan rétt til náms og ætti í raun ekkert að stoppa þær til að 

standa jafnfætis við karla í samfélaginu.. Enn eins og segir í skýrslu 

Velferðarráðuneytisins (2013) um jafnrétti þá hefur konum fjölgað mjög í námi en 

námsval en ennþá mjög kynbundið. Kynin velja sér jafnvel ekki það nám sem þau hafa 

áhuga og getu til vegna þess að það er ekki talið hæfa þeirra kyni (Velferðaráðuneytið, 

2013). 

Ég tel að hugmyndir um konur sem mæður og húsmæður séu enn mjög sterkar í 

samfélagi okkar í dag og endurspeglast í því að konur velji sér frekar nám eins og 

kennaranám eða hjúkrun. Þessar hugmyndir um hlutverk kvenna í samfélaginu virðist 

einnig ná inn á vinnumarkaðinn. Vinna kvenna er ekki metins til jafns við karla og 

birtist það greinilega í tölum um óútskýrðan kynbundin launamun. Þrátt fyrir aukna 

vakningu virðist ekki vera hægt að útrýma honum. 

Umræður í samfélaginu þegar kemur að stöðu kvenna í nám og á 

vinnumarkaðnum geta oft vakið upp margvísleg viðbrögð. Þar má heyra hluti eins og að 

ef konur vilji hærri laun þá skulu þær fara í það nám sem veiti þeim það. Þær viti vel að 

það að vera leikskólakennari eða hjúkrunarfræðingur bjóði upp á lág laun. En ég tel að í 

raun sé dæmið ekki svo einfalt. Frekar þurfti ákveðna breytingu á hugsunarhætti fólks 

meðal annars hvað flokkist sem karla og kvennastörf. Því það virðist vera að sú skipting 

sýni einnig skiptingu ákveðins valds og virðingar í samfélaginu. Þegar allt kemur til alls 

er enn nokkuð í það að fullu jafnrétti verði náð í íslensku samfélagi. Það er mikilvægt 

skref að breyta því hvernig við hugsum um kynin og hlutverk þeirra. Það ættu í raun 

ekki að vera til nein karla- og kvennastörf. Konur og karlar ættu að fá að velja sinn 

menntunar- og starfsvettvang óháð því hvað samfélagið segi þeim. Laun fyrir vinnu eigi 

heldur ekki að stjórnast af því af hvoru kyni einstaklingur er. Konur vilja nefnilega 

aðeins að þær standi jafnfætis og karlar og ég tel að þar sé ekki verið að biðja um mikið.  

